
Annotatsiya: Maqolada tijorat banklarida korporativ boshqaruv samaradorligi tushunchasi va uni baholash usullari, bank 
korporativ boshqaruvi samaradorligini aniqlashda qoʻllaniladigan moliyaviy koʻrsatkichlar hamda ularning turlari yoritilgan. 
Bank korporativ boshqaruvi samaradorligining moliyaviy koʻrsatkichlari mamlakatimizning ayrim tijorat banklari misolida 
tahlil qilinib, baholangan. Shuningdek, bank korporativ boshqaruvi samaradorligini moliyaviy koʻrsatkichlar asosida 
baholashni takomillashtirishga doir fikrlar umumlashtirilgan.

Kalit so‘zlar: tijorat banki, korporativ boshqaruv samaradorligi, moliyaviy mexanizm, moliyaviy koʻrsatkich, samaradorlikni 
baholash usullari, aktivlar sifati, monitoring, moliyaviy resurs.

Abstract: The article presents the concept of corporate governance effectiveness in commercial banks and methods of its 
assessment, financial indicators and their types used in assessing the effectiveness of corporate governance of banks. 
The financial performance indicators of corporate governance of banks are analyzed and evaluated using the example 
of some commercial banks in the country. Opinions on improving the assessment of the effectiveness of corporate 
governance of commercial banks based on its financial indicators are also summarized.

Keywords: commercial bank, corporate governance efficiency, financial mechanism, financial indicator, efficiency 
assessment methods, asset quality, monitoring, financial resource.

Аннотация: В статье даны понятие эффективности корпоративного управления в коммерческих банках и методы ее 
оценки, финансовые показатели и их виды, используемые при оценке эффективности корпоративного управления 
банков. Проанализированы и оценены финансовые показатели эффективности корпоративного управления 
банков на примере некоторых коммерческих банков страны. Также обобщены мнения по совершенствованию 
оценки эффективности корпоративного управления коммерческих банков на основе его финансовых показателей. 

Ключевые слова: коммерческий банк, эффективность корпоративного управления, финансовый механизм, 
финансовый показатель, методы оценки эффективности, качество активов, мониторинг, финансовый ресурс.

K I R I S H
Soʻnggi yillarda banklar va korporatsiyalarning yagona iqtisodiy hamjamiyatga integratsiyalashuvi 

jarayonining faollashuvi tufayli nafaqat alohida mamlakatlarda, balki xalqaro miqyosda ham korporativ 
boshqaruv masalalariga katta eʼtibor qaratilmoqda. Tijorat banklari ham korporativ boshqaruv amaliyotini 
rivojlantirish boʻyicha global tendensiyalardan chetda qolmay, ularning eng yaxshi tajribalariga moslashishga 
intilmoqda. Shu bois, bank sohasidagi korporativ boshqaruvning oʻziga xos xususiyatlari, uning modellari, 
boshqaruv sifatini baholash usullari hamda tijorat banklari orasida ilgʻor tajribalarni ommalashtirish istiqbollari 
boʻyicha nazariy tadqiqotlar alohida ahamiyat kasb etadi.

Banklar har qanday rivojlangan iqtisodiyotning muhim elementi hisoblanadi. Chunki ular tijorat korxonalarini 
kredit resurslari bilan taʼminlaydi, iqtisodiyotning turli segmentlari oʻrtasida kapital oqimini samarali taqsimlashga 
hissa qoʻshadi. Hozirgi vaqtda banklar uchun ustuvor vazifa sifatida korporativ boshqaruvning ilgʻor amaliyotini 
shakllantirish masalasi dolzarbdir.

Tijorat banklari faoliyati daromad olishga qaratilgan boʻlib, bu jarayon moliyaviy resurslarni iqtisodiyotning 
turli sohalariga samarali joylashtirishni talab etadi. Shu bilan birga, banklar kapitallashuv darajasini oshirish, 
faoliyat koʻlamini kengaytirish kabi boshqa maqsadlarni ham daromadlarning xarajatlardan ortiq boʻlishi 
sharoitida amalga oshirishi mumkin. Biroq, ularning faoliyati doimo turli risklar bilan bogʻliq boʻlib qoladi. 
Demak, tijorat banklarida korporativ boshqaruv samaradorligini oshirish uchun moliyaviy mexanizmni, xususan, 
moliyaviy koʻrsatkichlarni chuqur oʻrganish muhim hisoblanadi.

M A V Z U G A  O I D  A D A B I Y O T L A R  S H A R H I
Tijorat banklarida korporativ boshqaruv samaradorligi masalalari xorijlik va mahalliy iqtisodchilar tomonidan 

keng tahlil qilingan. Xususan, Sh. Ximajning fikricha, “banklarda korporativ boshqaruvning uchta asosiy 
mexanizmi — aksiyadorlar tarkibi, kuzatuv kengashi va risklarni boshqarish — bank samaradorligi hamda 
risk darajasiga taʼsir qiladi” [2]. S. Ulla tomonidan esa korporativ boshqaruv elementlari va bank samaradorligi 
oʻrtasidagi bogʻliqlik tahlil qilingan [3]. Ye. Golovan va O. Onoshko fikricha, “bank korporativ boshqaruv tizimi 
moddiy ragʻbatlantirish mexanizmlarining bankda qabul qilingan axloqiy qadriyatlar, maqsadlar, strategiya 
va nazorat tizimiga muvofiqligini taʼminlashi kerak” [6]. V. Belousova esa bankka egalik shakli va bank 
samaradorligi oʻrtasidagi bogʻliqlikni oʻrganib, xorijiy banklar foyda olish samaradorligida yuqori, davlat banklari 
esa xarajatlarni boshqarishda koʻproq samarali ekanligini aniqlagan [1].

I. Blank fikricha, moliyaviy mexanizm “korxonaning moliyaviy faoliyati sohasidagi boshqaruv qarorlarini 
ishlab chiqish va amalga oshirish jarayoniga taʼsir etuvchi asosiy elementlar toʻplamidir” [5]. I. T. Balabanov esa 
moliyaviy mexanizmni “moliyaviy resurslardan foydalanishni tashkil etish, rejalashtirish va ragʻbatlantirishda 
ifodalangan moliyaviy vositalarning ishlash tizimi” sifatida taqdim etadi. Uning tarkibi moliyaviy usullar, moliyaviy 
vositalar, huquqiy yordam, tartibga solish va axborot taʼminoti kabi elementlardan iborat ekanini taʼkidlaydi [4].

Oʻrganishlar asosida shu narsa maʼlum boʻldiki, tijorat banklari faoliyati ikki tomonlama xususiyat bilan 
tavsiflanadi. Birinchidan, u foyda olishga qaratilgan, chunki bu banklar tijorat muassasalari hisoblanadi. 
Shu bilan birga, ular mijozlarga pullik asosda kredit, hisob-kitob va kassa xizmatlari, konsalting xizmatlari 
koʻrsatadi hamda mijozlarning qimmatli qogʻozlar portfellarini boshqaradi. Ikkinchidan, tijorat banklari faoliyati 
makroiqtisodiy ahamiyatga ega, chunki ular iqtisodiyotdagi naqd va naqd boʻlmagan pul aylanmasiga xizmat 
koʻrsatadi. Bu esa oʻz navbatida davlatning makroiqtisodiy barqarorligi hamda xoʻjalik yurituvchi subyektlarning 
barqaror faoliyat yuritishini taʼminlaydi.

T A D Q I Q O T  M E T O D O L O G I YA S I
Tijorat banklarida moliyaviy mexanizm va uning tarkibiy qismlari bilan bogʻliq ilmiy tadqiqotlarni oʻrganishda 

taʼrif va tushunchalarning shakllanishini qiyosiy solishtirish, mavjud maʼlumotlarni iqtisodiy jihatdan taqqoslash 
va tahlil qilish, mantiqiy fikrlash hamda ilmiy abstraksiyalash yondashuvlaridan foydalanildi. Shuningdek, 
maʼlumotlarni guruhlash, analiz va sintez usullariga ham keng murojaat qilindi. 

T A H L I L  V A  N A T I J A L A R
Bank korporativ boshqaruv samaradorligi bu bankda qabul qilinayotgan qarorlarning shaffofligi, manfaatdor 

tomonlar oʻrtasidagi muvozanat, kuzatuv kengashi va bank boshqaruvining samarali faoliyati, shuningdek, 
bank faoliyatidagi masʼuliyatlilik va hisobdorlik darajasi boʻlib hisoblanadi. Bank korporativ boshqaruvda 
moliyaviy mexanizmlarni joriy etishning maqsadlari bank moliyaviy barqarorligini taʼminlash, bank investorlari 
(omonatchilari) va aksiyadorlar ishonchini oshirish, bank risklarini kamaytirish hamda manfaatdor tomonlar 
oʻrtasida shaffof munosabatlar oʻrnatishdan iboratdir.

Bank korporativ boshqaruvning zamonaviy amaliyotida boshqaruv samaradorligini baholash uchun bank 
iqtisodiy faoliyatini tahlil qilishga asoslangan korporativ boshqaruv samaradorligini baholashning moliyaviy 
usullari eng koʻp qoʻllaniladi. Shuningdek, ushbu usullar moliyaviy holatni baholash usullari va bozor qiymatini 
baholash usullariga boʻlinadi.

Moliyaviy hisobotlarni tahlil qilishga asoslangan usullar hozirgi kunda eng keng tarqalgan. Biroq, bir qator 
tadqiqotchilarning fikriga koʻra, ushbu usullarning obyektiv kamchiliklari mavjud va ularni quyidagicha ifodalash 
mumkin [9]. Birinchidan, moliyaviy qiyinchiliklarni boshidan oʻtkazayotgan kompaniyalar, jumladan banklar ham 
oʻz hisobotlarini eʼlon qilishni turli yoʻllar bilan kechiktiradilar. Shuning uchun aniq maʼlumotlarni olish yillar 
davomida mavjud boʻlmasligi mumkin. Ikkinchidan, maʼlumotlar eʼlon qilingan taqdirda ham, ular “ijodiy qayta 
ishlangan” (yoki oʻzgartirilgan) boʻlishi mumkin. Bunday sharoitda kompaniyalar, jumladan banklar oʻz faoliyatini 
oqlash istagi bilan ajralib turadi, baʼzan bu soxtalashtirishga olib keladi. Uchinchidan, faoliyat maʼlumotlariga 
koʻra olingan baʼzi nisbatlar toʻlovga layoqatsizlikni koʻrsatishi mumkin boʻlgan bir vaqtda, boshqalari barqarorlik, 
hatto baʼzi yaxshilanishlar toʻgʻrisida xulosa chiqarish uchun asos yaratishi mumkin.

Bunday sharoitda ishlarning haqiqiy holatini baholash qiyin. Dastlabki ikkita eʼtiroz haqida gapirganda, 
shuni taʼkidlash kerakki, turli mamlakatlarda qabul qilingan korporatsiyalar faoliyati toʻgʻrisidagi maʼlumotlarni 
oshkor qilish talablari ushbu eʼtirozlarning toʻlovga layoqatsizligi toʻgʻrisida xulosa chiqarishga imkon beradi, 
chunki oshkor qilish talablari bir qator muhim elementlarni oʻz ichiga oladi. Bu hisobotlarni har chorakda bir 
marta (AQSH, Rossiya, shuningdek Oʻzbekistonda) yoki olti oyda bir marta (Germaniyada) taqdim etish talab 
qilinishi, korporatsiyalar uchun hisobotlarni topshirishni kechiktirish imkoniyatini istisno qiladi. Shuningdek, 
majburiy auditorlik tekshiruvi moliyaviy hisobotlarni soxtalashtirish xavfini sezilarli darajada kamaytiradi.

Tijorat bankining bozor qiymati nuqtayi nazaridan boshqaruv samaradorligini baholashning mavjud 
yondashuvlari turli usullarni oʻz ichiga oladi. Ular ichida bank daromadlarining kapitallashuvini baholash 
asosida bozor qiymatini aniqlash usuli hamda bank aksiyalarining kurs qiymati asosida baholash usuli boʻlib 
hisoblanadi.

Bankning moliyaviy holatini tahlil qilish ikki bosqichda amalga oshiriladi: avvalo bankrotga uchrash ehtimoli 
baholanadi (Altmanning ikki omilli modeli orqali), soʻng bankning moliyaviy barqarorligi baholanadi (Taffler 
modeli). Altmanning ikki omilli modeli kompaniyaning bankrotlik darajasini baholaydi, Tafflerning koʻp omilli 
modeli esa kompaniyaning toʻlov layoqati modelini tuzadi. Natijada barcha hisoblab chiqilgan koʻrsatkichlar 
taqqoslanadi va bankning moliyaviy holati haqida xulosa chiqariladi.

Tijorat banklarda korporativ boshqaruv samaradorligini baholashning ikkinchi yondashuvi uning 
bozor qiymatini tahlil qilishga asoslanadi. Daromadni kapitallashtirish usuli bankning joriy daromadlarini 
kapitallashtirish koeffitsiyentiga boʻlish orqali aniqlanadi. Bu usulning asosiy kamchiligi shundaki, uni qoʻllash 
uchun zaruriy va majburiy shart bankning kelgusidagi daromadlari joriy daromadlar bilan bir xil darajada 
qolishini taxmin qilish hisoblanadi [8].

Shunday qilib, xorijdan oʻzlashtirilgan va mahalliy sharoitlarda qoʻllanayotgan korporativ boshqaruv 
samaradorligini baholashning barcha usullari doim ham samarali boʻlavermaydi. Korporativ boshqaruvning 
iqtisodiy samaradorligini baholashga yangicha yondashuvlar talab qilinadi. Bu vazifani Norton va Kaplanning 
muvozanatlangan koʻrsatkichlar tizimi usuli yordamida hal etish mumkin, chunki unda miqdoriy hisob-kitoblarni 
sifat baholari bilan toʻldirishga qaratilgan mexanizm ishlab chiqilgan [7]. Ular korporatsiyaning umumiy 
strategiyasi bilan bogʻliq boʻlgan boshqaruv samaradorligining barcha oshkora va yashirin omillarini baholashga 
yordam berishi mumkin. Bu usullarning asosiy kamchiligi shundaki, ularni samarali qoʻllash uchun korporatsiya 
oʻzining mufassal koʻrsatkichlar tizimini mustaqil ravishda ishlab chiqishi va uni qoʻshimcha qiymat yaratish 
butun zanjiri boʻylab barcha boʻlinmalarda joriy qilishi zarur. Koʻrsatkichlar tizimini tanlashda subyektiv fikrning 
taʼsiri usulning yana bir zaif nuqtasi hisoblanadi.

Maʼlumki, tijorat banklarida korporativ boshqaruv bankning strategik maqsadlariga erishishni taʼminlash, 
investitsiyaviy jozibadorlikni oshirish va moliyaviy barqarorlikni mustahkamlash uchun muhim vosita hisoblanadi. 
Bunda moliyaviy mexanizmlar korporativ boshqaruv samaradorligini oshirishda hal qiluvchi oʻrin tutadi.

Korporativ boshqaruv samaradorligini oshirishning moliyaviy mexanizmlari sifatida bank boshqaruv 
tizimida moliyaviy resurslardan oqilona va maqsadli foydalanishga qaratilgan vositalar, uslublar va mezonlar 
majmuasi tushuniladi. Uning asosiy elementlari sifatida moliyaviy koʻrsatkichlar (ROE, ROA, CIR, CAR), 
budjetlashtirish va xarajatlarni boshqarish, bank dividend siyosati, ichki nazorat va audit tizimi, bank risklarini 
boshqarish siyosatini koʻrsatish mumkin.

Quyidagi jadvalda tijorat banki korporativ boshqaruv samaradorligini oshirishning moliyaviy mexanizmlari 
va ularni qoʻllash asosida yuzaga keladigan holatlar toʻgʻrisida maʼlumotlar keltirilgan (1-jadval).

1-jadval. Banklarda korporativ boshqaruv samaradorligini taʼminlashning moliyaviy yoʻllari1

№ Yoʻllar Mexanizmlar Natijalar

1
Ichki moliyaviy nazorat 
mexanizmlarini 
kuchaytirish

Budjetlashtirish tizimi:
Xarajatlar va daromadlar boʻyicha rejalashtirish va 
ularni tahlil qilish orqali menejmentning masʼuliyati 
oshadi

Ichki audit xizmati Tuzilmaga mustaqil va professional ichki audit 
organini joriy etiladi

Komplayens xizmati
Moliyaviy qonunbuzarlik va manfaatlar toʻqnashuvini 
oldini olish boʻyicha maxsus nazorat mexanizmi 
shakllanadi

2
Raqamli va shaffof 
moliyaviy hisobot 
tizimini joriy etish

IFRS standartlariga muvofiq 
moliyaviy hisobotlar

Korporativ faoliyatning shaffofligi va investorlar uchun 
ishonchli axborot manbasini taʼminlaydi

On-line hisobot platformalari Aksionerlar va mijozlar uchun hisobotlarni elektron 
tarzda kuzatish imkoniyati

3 Korporativ moliyaviy 
ragʻbatlantirish tizimlari

Bank boshqaruvi uchun KPI 
asosida mukofotlash

Bank daromadlari koʻpayadi, bank risklarini 
boshqarish samarasi ortadi, kapital rentabelligi 
(ROE) yuqorilaydi

Aksiyalarga bogʻliq bonuslar boshqaruv aʼzolarining bank manfaatlariga 
bogʻlanishini taʼminlaydi.

1	  Maʼlumotlar asosida muallif ishlanmasi

4
Kapital tuzilmasi va 
moliyaviy barqarorlikni 
yaxshilash

1-darajali kapital miqdorini 
oshirish

Mustaqil investorlarni jalb qilinadi yoki bank 
obligatsiyalari  chiqariladi

Kapitalni optimal taqsimlash Bank biznesining har bir yoʻnalishi uchun kapital 
samaradorligini hisoblashga erishiladi

5
Risklar va aktivlar 
sifatini baholash 
moliyaviy vositalari

Stress-testlash va ssenariy tahlili Bankning turli qiyin vaziyatlaridagi barqarorligini 
baholash

Riskka tortilgan aktivlarni 
baholash

Bank aktivlarini risk darajasiga qarab moliyaviy 
nazorat qilish imkoni paydo boʻladi

6

Investorlar bilan 
moliyaviy muloqot 
va IR Investor 
munosabatlari siyosati

Investor munosabatlari (IR) 
strategiyasi

Qisqa va uzoq muddatli moliyaviy rejalarni investorlar 
bilan ochiq va doimiy muloqot orqali shakllantirish 
imkoni tugʻiladi

Aksiyadorlar uchun moliyaviy 
taqdimotlar va vebinarlar

Aksiyadorlar uchun moliyaviy taqdimotlar va 
vebinarlar tashkil etiladi

7

Moliyaviy texnologiyalar 
va innovatsiyalar 
orqali boshqaruvni 
avtomatlashtirish

Katta hajmdagi maʼlumotlar (Big 
Data) asosida kredit risklarini 
tahlil qilish Moliyaviy maʼlumotlarni avtomatik integratsiya qilish 

imkoniyati yaratiladiBlokcheyn texnologiyalari 
orqali moliyaviy operatsiyalar 
shaffofligini oshirish

Tijorat banklarida korporativ boshqaruv samaradorligini baholashda moliyaviy koʻrsatkichlar muhim oʻrin 
tutadi. Ushbu koʻrsatkichlar bank faoliyatining samaradorligi, moliyaviy barqarorligi va korporativ boshqaruvning 
qanchalik oqilona yoʻlga qoʻyilganini aniqlashda asosiy mezon sifatida xizmat qiladi.

Quyidagi jadvalda tijorat banklarida korporativ boshqaruv samaradorligini baholashda keng qoʻllaniladigan 
asosiy moliyaviy koʻrsatkichlar keltirilgan (2-jadval).

2-jadval. Tijorat banklarida korporativ boshqaruv samaradorligini baholashda qoʻllaniladigan asosiy moliyaviy 
koʻrsatkichlar2

№ Koʻrsatkichlar Turlari Mazmuni

1 Rentabellik koʻrsatkichlari 
Aktivlar rentabelligi (ROA) Bank aktivlaridan foydalanish samaradorligini 

koʻrsatadi

Kapital rentabelligi (ROE) Aksionerlar sarmoyasi qay darajada daromad 
keltirishiga baho beradi.

2 Likvidlik koʻrsatkichlari 
Joriy likvidlik koeffitsiyenti Bankning qisqa muddatli majburiyatlarni 

qoplash qobiliyatini koʻrsatadi
Qisqa muddatli likvidlik 
koeffitsiyenti

Naqd pul, bozor aktivlari va tez aylanuvchi 
aktivlar bilan majburiyatlarni qoplash darajasi

3 Kredit portfeli sifati va risk 
darajasi

Muddati oʻtgan kreditlar ulushi 
(NPL)

Korporativ boshqaruv kredit xavflarini qay 
darajada nazorat qilishini koʻrsatadi

Rezervlar / muddati oʻtgan kreditlar 
nisbati

Muddati oʻtgan kreditlarni qoplash uchun 
yetarlicha zaxira mavjudligiga baho beradi

4 Kapital yetarliligi
koʻrsatkichlari

Bazel talablari asosida 
hisoblanadigan kapital yetarliligi 
koeffitsiyenti 

Bankning risk darajasi va barqarorligini 
baholaydi.

5 Foyda darajasi va xarajat 
samaradorligi

Foyda darajasi Asosiy faoliyatdan daromad olish 
samaradorligini koʻrsatadi

Xarajatlarning daromadga nisbati 
(CIR)

Tashkiliy samaradorlik va boshqaruv sifatini 
baholaydi

Mustaqil kuzatuv kengash aʼzolari 
ulushi

Korporativ boshqaruvning ochiq va xolisligini 
anglatadi

Maʼlumotlardan koʻrinadiki, tijorat banklarida korporativ boshqaruv samaradorligini baholashda moliyaviy 
koʻrsatkichlar muhim rol oʻynaydi. Ushbu koʻrsatkichlar orqali bank boshqaruv tizimining qanchalik samarali 
ekani, faoliyati qanday natija berayotgani, moliyaviy barqarorlik va foydalilik darajasi aniqlanadi. Korporativ 

2	  Maʼlumotlar asosida muallif ishlanmasi

boshqaruv samaradorligini baholashda moliyaviy koʻrsatkichlar bankning foydalilik salohiyati, riskka yondashuvi, 
xarajat va daromad munosabati, shuningdek, bank kapitali barqarorligi va likvidligi kabi jihatlarni qamrab oladi.

Banklar uchun korporativ boshqaruv samaradorligini baholash mezonlari asosan xalqaro (BNBQ, MHXS, 
Moodyʼs, S&P kabi xalqaro reyting agentliklari) va mahalliy (Oʻzbekiston Respublikasi Markaziy Bankining 
korporativ boshqaruv samaradorligini baholashdagi meʼyorlari va tavsiyalari) amaliyotda keng qoʻllaniladigan 
koʻrsatkichlarga asoslanadi. Quyidagi jadvalda Respublikamizdagi ayrim tijorat banklarining moliyaviy 
samaradorlik koʻrsatkichlari tahlili keltirilgan (3-jadval).

3-jadval. Ayrim olingan tijorat banklarining 2020-2024-yillar uchun korporativ boshqaruv samaradorligini 
baholash natijalari3

№ Banklar ROA, % ROE, % Risk qiymati 
SOR, % Sof foyda

Korporativ 
boshqaruv 

samaradorligi

1 Oʻzmilliybank AJ pasaygan pasaygan past oʻsuvchan tendensiya 
pasayishda

2 Agrobank ATB kyeskin 
pasaygan pasaygan past jiddiy 

pasayish qoniqarli 

3 Kapitalbank ATB pasaygan yuqori normal oʻzgaruv-
chan yaxshi 

4 Ipak yoʻli ATIB barqaror/
yuqori yuqori normal barqaror 

oʻsish yuqori 

5 Garantbank AJ pasaygan juda past past zararda qoniqarsiz

6 Davrbank XATB yuqori yuqori boshqarilmoqda oʻsuvchan yaxshi

Maʼlumotlardan koʻrinib turibdiki, aksariyat tijorat banklarida korporativ boshqaruv tizimi samarali tashkil 
etilgan. Bu, avvalo, asosiy moliyaviy samaradorlik koʻrsatkichlari boʻlgan daromadlilik va kapital yetarliligi 
barqarorligida namoyon boʻlmoqda. Biroq ayrim banklarda foyda darajasi qisqarmoqda, bu esa ularning 
faoliyatida samaradorlikni oshirish va xarajatlarni optimallashtirish zarurligini koʻrsatadi. Bunga erishish uchun 
xarajatlar/daromadlar (C/I) koeffitsiyentini pasaytirish, aktivlar sifati (NPL) monitoringini kuchaytirish, moliyaviy 
resurslarni jalb qilish va tashqi moliyaviy sheriklar bilan faol hamkorlikni yoʻlga qoʻyish talab etiladi.

X U L O S A  V A  T A K L I F L A R
Xulosa qilib aytganda, hozirgi vaqtda tijorat banklarida korporativ boshqaruv darajasini baholashning juda 

koʻp turli usullari mavjud. Uning eng mukammal va universal usullarini birlashtirish, izlash va ishlab chiqish har 
qanday xoʻjalik yurituvchi subyekt faoliyatining dolzarb yoʻnalishi hisoblanadi. Toʻgʻri tashkil etilgan korporativ 
boshqaruv bank nazoratining samarali ishlashi uchun zarur shartdir. Shunday qilib, bank nazorat organlari 
har bir tijorat bankida samarali korporativ boshqaruv joriy etilishidan manfaatdordir. Oʻz navbatida, banklarda 
korporativ boshqaruvning tegishli darajasi mamlakat Markaziy banklari nazorat organlari ishini yengillashtiradi 
hamda bank rahbariyati va nazorat organlari oʻrtasida samarali hamkorlikni yoʻlga qoʻyishga imkon beradi.

